
Efni:   Umsögn Samtaka iðnaðarins um frumvarp til laga um breytingu á lögum um 
svæðisbundna flutningsjöfnun, mál nr. S-11/2025 

 
Samtök iðnaðarins (hér eftir „SI“ eða „samtökin“) hafa tekið ofangreint frumvarp til umsagnar 
og vilja koma eftirfarandi sjónarmiðum á framfæri. 
 
SI styðja markmið frumvarpsins um að jafna aðstöðumun fyrirtækja á landsbyggðinni sem búa 
við hærri flutningskostnað en fyrirtæki í þéttbýli, líkt og fram hefur komið í fyrri umsögnum 
samtakanna um málið. Sérstaklega telja samtökin jákvætt að gildistími laganna verði 
framlengdur til ársins 2030. Þetta skapar aukinn fyrirsjáanleika fyrir fyrirtæki í framleiðsluiðnaði 
sem treysta á þennan stuðning. Þá hvetja samtökin stjórnvöld til að fylgja lögunum og 
opinberum stefnum við framkvæmd. Framleiðslufyrirtæki treysta á fyrirsjáanleika í rekstri og á 
það sérstaklega við um smærri framleiðendur og annan viðkvæman rekstur. 
 
Samtökin vilja vekja athygli á því að fjárveitingar til flutningsjöfnunar hafa ekki fylgt vaxandi 
flutningskostnaði, og vísa í umsögn SAFL máli sínu til stuðnings. Árið 2023 nam 
útgreiðsluhlutfall styrkja 54,6%, en fyrir árið 2024 var hlutfallið einungis 34,4%, líkt og þar 
kemur fram. Þetta dregur verulega úr áhrifum laganna og þeim jákvæðu markmiðum sem að 
er stefnt og dregur úr samkeppnisstöðu framleiðslufyrirtækja á landsbyggðinni. 
 
Til að ná markmiðum laganna er nauðsynlegt að fjárhæðir styrkja fylgi þróun 
flutningskostnaðar. SI leggur því áherslu á mikilvægi þess að fjárveitingar verði endurskoðaðar 
með reglulegum hætti og að tryggt verði að raunverulegur stuðningur við fyrirtæki í iðnaði á 
landsbyggðinni haldist í hendur við kostnaðarþróun. Yfirfærsla fjárhæðaviðmiða og 
reiknireglna í reglugerð býður upp á sveigjanleika þar sem auðveldara er um vik að uppfæra 
og breyta viðmiðum í samræmi við breyttan flutningskostnað. Sveigjanleikinn getur þó einnig 
skapað óvissu og óstöðugleika í rekstrarumhverfi fyrirtækja og ber að varast. Vonir standa til 
að með breytingunum megi skapa iðnaðar- og framleiðslufyrirtækjum í dreifðum byggðum 
stöðugra og fyrirsjáanlegra rekstrarumhverfi og stuðla að samkeppnishæfni þeirra.  
 
Að þessu sögðu eru samtökin reiðubúin til frekara samtals og samráðs um málið sé þess 
óskað. 
 
 

Virðingarfyllst, 
f.h. Samtaka iðnaðarins 

